Жьым фымыщ1 и жагъуэ.
1. «Жьым фымыщ1 и жагъуэ» уэрэдыр къоуэ.

- Еджак1уэхэр къохьэ, кърихьэл1ахэр къырагъэблагъэ.

- Хабзэ дахэу дэ ди лъэпкъым 1эджэ мэхъур къыдежьар.

- Ди сэламырщ дэ а къомым къыщ1эдзап1э яхуэтщ1ар.

- Дыгуф1эжу нобэ «Фыузыншэм» дэ вжыдо1э.

- «Дыхъэрзынэщ», - ар жэуапмэ, нэхъ ди гуапэ зы щымы1э.

- Гъуэгурык1уэм ар къитамэ, Дыкъотэджри къы1ыдохыр.

- Нэхъыжьыф1хэм дахуэзамэ, щхьэр догъэщри ар ядохыр.
 Фэрыщ1 хэлъкъым ди сэламым,

 Пэжк1э ди гум ар къегъэщ1.

 Зи гур къабзэу къытхуеблагъэм

Псэ хьэлэлыр худот1эщ1.

1 Вед. – Аращи, нобэ къыдэплъыну зи гуапэу мыбы къек1уэл1а псоми ину «берычэт бесын» (зэгъусэу) вжыдо1э.

- Адыгэ хабзэм и фащэ нэхъыф1 дыдэхэм ящыщщ адыгагъэмрэ адыгэ нэмысымрэ 1ыгъыныр, гъэзэщ1эныр. А псом бжьыпэр щызубдыр нэхъыжьым хуащ1 пщ1эмрэ щ1ыхьымрэщ.
Нобэрей зэхуэсри зыхуэгъэзар нэхъыжьым хуэщ1ыпхъэ гулъытэм, к1элъызэрахьэ хабзэхэм зэ дыкъытеувы1эн мурадыр аращ.

2.Вед. «Нэхъыжь те1ущ1ык1ып1эщ» же1эри псэлъэжьу щы1эщ. Абы къик1ыр нэхъыжьыр хабзэм и къежьап1эщ, лъэпкъ напэщ жыхуи1эщ. Нэхъыжьыр – акъылщ, пщ1э зыхуэщ1ыпхъэщ. Нэхъыжь и1эщ лъэпкъым, унагъуэм. Лъэпкъым 1уэху къылъыкъуэк1амэ, япэу зыбгъэдыхьэр нэхъыжьырщ. 
(Джэдгъэф Борис «Адыгэ л1ыжьхэр»)

Псалъэжьхэр:

- Нэхъыжьыр гъэлъап1и. уи щхьэр лъап1э хъунщ

- Зи нэхъыжь еда1уэр, и 1уэхур мэк1уатэ.

- Быныр зэрыпсэур адэжь мылъкукъым – адэжь акъылщ.

- Жьым еубзи, щ1эр гъэгушхуэ.

- Жьант1эм ущ1эмыкъу, пхуэфащэмэ, къыплъысынщ.

- Нэхъыжьым жьэ ет, нэхъыщ1эм гъуэгу ет.

- Нэхъыжьыф зи1э, нэхъыщ1эф1и и1эщ.

- Нэхъыжьым к1элъыджэркъым, к1элъок1уэ.

(Уэрэд «Адыгэ нэмыс»)

1уэхуеплъык1э (ситуации)

Сэ сыхуейт ди нанэ къызжи1ыжауэ зы хъыбар фезгъэдэ1уэну, заржи1эжам хуэдэ дыдэу. «Си ныбжьыр илъэс зыбгъубщ1ым иту си дэлъумрэ сэрэ Мэздэгу дык1уа, мы1эрысэ тшэри. Си дэлъухыр быным я нэхъыжьт, ауэ т1эк1у псынщ1эт. Бэзэрым ьы1эрысэ тщэуэ дызытетым ипл1э къэгъэшам щхьэньэ ц1ык1у дэкуда фэк1э умыщ1эу и 1э ижьымк1э баш ц1ык1ур и1ыгъыу, 1э сэмэгумк1э сумк1э т1эк1у 1эщэлъыу зы нанэ ц1ык1у гуэр къырик1уэрт. Ар тхузанщ1э хъуауэ щыблэк1ым, си дэлъхум зэуэ зыкъызэкъуихри: «Нанэ, уи гу шэрхъым сыт и уасэ?» - жы1эри ещащ. Т1эк1у блэк1уэта нанэ губзыгъэм къигъэзэжри 1эдэб дыдэу жи1ащ: «А, си псэм хуэдэу, си щалэ ц1ык1у, абы уасэ лъэпкъ и1экъым, си ныбжь унэсмэ, къуатынущ уасэншэу, уигу сыкъыщык1ыжын ныбжьым тхьэм унигъэс». Си дэлъхур а псалъэм иужь жи1ам хущ1егъуэжа: «Нанэ, тхьэм щхьэк1э къысхуэгъэгъу, кхъы1э, мы мы1эрысэр с1ых», - жи1эурэ к1элъыжащ. «Мывэк1э къоуэм щ1акхъэк1э еуэж», - щ1ыжа1эр апхуэдэ зыгуэру къыщ1эк1ынт».
А махуэм слъэгъам дерс хэсхащ ик1и быдэу си гум ислъхьащ зэик1 жьык1эфэк1эм я жагъуэ сымыщ1ыну, зэрыслъэк1к1и садэ1эпыкъуну.

(Уэрэд – «Си нанэ»)

(Сценк1э Лъэпщрэ уэрсэрыжьрэ)

1. Вед. Жыгъэм зыри 1эщ1эк1акъым, ар псоми къытпоплъэ. Ауэ псоми къапэплъэ щхьэк1э жьыгъэр псоми ядежк1э зэхуэдэкъым.

- Зым и насып кърехьэк1ри, зыхуей хуэзауэ и быным еп1ыж.

Адрейм и унагъуэм пщ1э лъэпкъ щыгъуэтыжкъым, ауэ а псом нэхърэ нэхъ гукъутэщ, адыгэ уэрэдыжьхэр, хъыбарыжьхэр я1уатэу жьэгум дэсын хуея нэхъыжьыф1хэр жьы хъуауэ зеиншэхэр щап1ыж унэм къызэрыщыхутэр. Ар адыгэ лъэпкъым дежк1э пудыныгъэшхуэщ, емык1ущ.

(Къанкъул Ф1ыцэ усэ «Жьыгъэр къамыщэху»)
2. Вед. Нэхъыжьым гулъытэ нэс зэрыхуамыщ1ыжыр на1уэ щохъу ц1ык1ухэм иджыпсту фагъэлъэгъуну теплъэгъуэм

«Нэлат» (5 класс)

1.Вед. Жьы хъуа я адэжь – анэжьхэр гулъытэ нэс хуамыщ1у е жьы щап1ыж унэхэм иратурэ езыхэм я нэгу зрагъэужьыф, къакъэ – пщ1ыпщ1эу мэпсэуф. Ауэ ар псори чэзущ. Къэсынщ а нысэхэмрэ къуэхэмрэ езыхэри жьы щыхъун ик1и япэк1э ягъэжа мывэм щыхуэзэжын. Абы и щыхьэтщ мы хъыбарыр.
- «Уи япэк1э мывэ хъурей бгъажэмэ, ухуозэж» (хъыбарыжь).

Учитель. Адыгэ унагъуэ гуэрым исхэм жьы хъуа адэм хуэфащэ пщ1э хуамыщ1ыжу, бжэ щ1ыхьэп1эм тесу абы и гъащ1эр ихьт. Абдеж дыдэм щылът пхъэм къыхэщ1ык1а фалъэ, л1ыжьыр зэрышхэныр. Зыгуэрым л1ыжьым и къуэр къыдыхьэжащ. Абы гу лъитащ, зыгуэрым епэщэщу щыс и къуэм. «Сыт уэ пщ1эр, си къуэ?» - жи1эу щеупщ1ым, щ1алэ ц1ык1ум жэуап къитащ: «Уэри жьы ухъумэ, узэрышхык1ын пхъэ фалъэ пхузощ1».
Егупсысащ адар и къуэм къыжри1а псалъэм: «Мывэ хъурей уи япэк1э бгъажэмэ, у1уощ1эж». Абы иужьк1э и адэр жьант1эм дигъэт1ысхьэжащ, пщ1эшхуи хущ1у щ1идзащ.

1. Вед. Пэжщ, иджыпсту нэхъыжьым и1а пощ1эр куэдк1э нэхъ мащ1э хъуащ. Ауэ жып1э хъуныкъым абы и ущием, и чэнджэщым лъэпкъыр, псом хуэмыдэу щ1алэгъуалэр хуэныкъуэу. 

2. Вед. Нэхъыжьыф1хэ, фи чэнджэщ дыщощ1э. Гъащ1э хъэлъэ къытпэщ1эуващ. Щ1эпхъэджагъэ махуэ къэс ды1уощ1э. Хабзэ мыхъумыщ1эр гъащ1эм къыхыхьащ.
1. Вед. Ину берчэт бесын вжыдо1э ик1и дыхуейт хъуэхъук1э ди нобэрей зэ1ущ1эм кърихьэл1ахэм зэфхуэдгъэзэну.

Хъуэхъу

Ди нэхъыжьыф1хэу жьыщхьэ махуэ хъунхэ. 

Хъуэхъур фи 1эпэгъуу. 

Жьант1эр фи тысып1эу. 

Щ1эблэщ1э къэхъур ф1ым хуэвущиифу. 

Фи ц1эр ф1ык1э ира1уэу. 

Унэм исхэм ц1ык1уу фыкъепсами, 

Упсэу, дадэ е нанэ къывжа1эу 

Жейм фезэгъыу, фшхыр фэзэгъыу 

Уз къывэ1эу фимыгъэгузавэу 

Илъэс куэдк1э тхьэм фигъэпсэу.

